
No. 861. 

 

AKTA UNIVERSITI DAN KOLEJ UNIVERSITI 1971 

PERLEMBAGAAN UNIVERSITI MALAYA  

STATUT UNIVERSITI MALAYA 
(PUSAT PERUBATAN UNIVERSITI MALAYA) 2024 

 

 

Pada menjalankan kuasa yang diberi di bawah subseksyen 35(1) Perlembagaan 
Universiti Malaya, Canselor membuat Statut yang berikut: 

 

Nama 

1. Statut ini boleh dinamakan Statut Universiti Malaya (Pusat Perubatan Universiti 
Malaya) 2024, dan hendaklah berkuat kuasa pada tarikh ia disiarkan dalam Warta. 

 

Tafsiran 

2. Dalam Statut ini, melainkan jika konteksnya menghendaki makna yang lain: 

“Fakulti” ertinya Fakulti Perubatan, Fakulti Pergigian dan Fakulti Farmasi; 

“Guru”  ertinya  seseorang  yang  dilantik  menjadi  guru  mengikut 

Perlembagaan Universiti Malaya, dan termasuklah profesor kanan, profesor, profesor 

madya, felo, penolong profesor, reader, pensyarah kanan, pensyarah, penolong 

pensyarah, guru bahasa dan matrikulasi, dan tutor; 

“Kakitangan” ertinya semua kategori kakitangan yang bekerja di Pusat 

Perubatan Universiti Malaya kecuali guru; 

 

“Lembaga” ertinya Lembaga Pengarah Universiti Malaya; 

 

“Lembaga Pengurus” ertinya Lembaga Pengurus yang ditubuhkan dibawah 

subperenggan 4(1); 

 

“Pendaftar” ertinya Pendaftar Universiti Malaya; 

 

“Pengarah” ertinya Pengarah Pusat Perubatan Universiti Malaya yang dilantik 

dibawah subperenggan 10(1); 

 

“Pengerusi” ertinya Pengerusi Lembaga Pengurus; 

 

“Perlembagaan” ertinya Perlembagaan Universiti Malaya; 

“Pusat Perubatan Universiti Malaya” ertinya Pusat Perubatan Universiti 

Malaya yang ditubuhkan oleh Universiti; 

 

“Universiti” ertinya Universiti Malaya. 

 

 

Objektif Pusat Perubatan Universiti Malaya 

 

3. Objektif Pusat Perubatan Universiti Malaya adalah seperti berikut— 

 

(a) mengendalikan dan membangunkan pusat perubatan yang bertaraf dan 

berkedudukan antarabangsa; 

 

(b) bekerjasama dengan Fakulti dalam mengadakan kemudahan- 

kemudahan bagi pendidikan, latihan, penyelidikan, pensiswazahan 

dan perundingan perubatan; 

 

(c) untuk menjadi sebahagian daripada komitmen keadilan sosial kerajaan 

Malaysia dengan menyediakan perkhidmatan perubatan bersubsidi 

kepada golongan yang memerlukan; 

 

(d) untuk menyediakan kemudahan-kemudahan yang bermutu tinggi bagi 

pesakit-pesakit dalam dan pesakit-pesakit luar; 

 

(e) untuk menjadi sebuah pusat rujukan utama yang memberi perkhidmatan 

diagnostik dan rawatan; dan 

 

(f) untuk mengadakan kemudahan-kemudahan bagi kerjasama dalam 

pelajaran perubatan siswa dengan memasukkan konsep-konsep moden 

yang disesuaikan dengan keperluan khas di Malaysia. 

 

Lembaga Pengurus 

4. (1) Maka hendaklah ditubuhkan suatu Lembaga Pengurus yang hendaklah 
menjadi suatu Pihak Berkuasa Universiti di bawah seksyen 16 Perlembagaan 
yang hendaklah terdiri daripada— 

(a) Naib Canselor sebagai Pengerusi; 

(b) Seorang ahli Lembaga yang dilantik dari kalangannya; 

(c) Pengarah; 

(d) Dekan Fakulti Perubatan; 

(e) Dekan Fakulti Pergigian; 

(f) Dekan Fakulti Farmasi; 

(g) Ketua Setiausaha Kementerian Kewangan atau wakilnya; 

(h) Ketua Setiausaha Kementerian Pendidikan Tinggi atau wakilnya; dan 

(i) Ketua Pengarah Kementerian Kesihatan atau wakilnya. 

(2) Semasa apa-apa tempoh kekosongan dalam jawatan Pengerusi, Lembaga 
hendaklah membuat suatu pelantikan untuk mengisi kekosongan itu secepat mungkin 
yang dapat dilaksanakan. 

(3) Sekiranya Pengerusi atau ahli Lembaga terhenti daripada menjadi anggota 
Lembaga, pelantikannya di dalam Lembaga Pengurus turut terhenti; 

(4) Timbalan Pengarah (Pengurusan) hendaklah menjadi Setiausaha Lembaga 
Pengurus. 

(5) Kecuali Timbalan Pengarah (Pengurusan), semua Timbalan Pengarah, 
Ketua Akauntan dan Pegawai Undang-Undang Pusat Perubatan Universiti Malaya 
hendaklah menjadi ahli ex-officio tetapi tidak berhak untuk mengundi dalam 
mesyuarat Lembaga Pengurus. 

 

Mesyuarat 

 

5. (1) Lembaga Pengurus hendaklah bermesyuarat sekurang-kurangnya sekali 

dalam tiap-tiap dua (2) bulan pada masa dan di tempat yang ditetapkan oleh 

Pengerusi. 

 

(2) Mesyuarat hendaklah dipanggil oleh Setiausaha Lembaga Pengurus. 

(3) Setiausaha hendaklah memberi sekurang-kurangnya tujuh (7) hari notis 
bertulis kepada anggota Lembaga Pengurus tentang sesuatu mesyuarat Lembaga 
Pengurus. 

 
(4) Pengerusi hendaklah mempengerusikan sesuatu mesyuarat Lembaga 

Pengurus. 

(5) Semasa ketiadaan Pengerusi di sesuatu mesyuarat Lembaga Pengurus, 
anggota yang hadir hendaklah memilih di antara mereka, selain Pengarah, untuk 
mempengerusikan mesyuarat itu. 

(6) Tiap-tiap anggota Lembaga Pengurus yang hadir berhak mendapat satu 
undi. 

(7) Pengerusi mempunyai suatu undi asal dalam sesuatu mesyuarat dan adalah 
juga berhak memberi suatu undi pemutus, dalam keadaan bilangan undi 
adalah sama banyak. 

 

Tatacara 

6. Tertakluk kepada Statut ini, Lembaga Pengurus hendaklah menetapkan 
tatacaranya sendiri. 

Kuorum 

7. Kuorum apa-apa mesyuarat Lembaga Pengurus ialah lima (5) orang. 

 

Minit 

8. Minit mesyuarat Lembaga Pengurus hendaklah dikemukakan kepada Lembaga 
oleh Setiausaha Lembaga Pengurus tidak lebih daripada tujuh (7) hari daripada 
tarikh setiap mesyuarat. 

 

Kuasa dan tugas Lembaga Pengurus 

9. (1) Tertakluk kepada kuasa yang diwakilkan oleh Lembaga menurut subseksyen 
60(1) Perlembagaan, Lembaga Pengurus hendaklah bertanggungjawab kepada 
Lembaga dan mematuhi apa-apa arahan lain yang dikeluarkan oleh Lembaga dari 
semasa ke semasa serta bertanggungjawab bagi pengurusan dan pentadbiran Pusat 
Perubatan Universiti Malaya. Lembaga Pengurus hendaklah mempunyai kuasa dan 
tugas yang berikut— 

(a) menyediakan laporan tahunan berkenaan dengan aktiviti-aktiviti Pusat 
Perubatan Universiti Malaya untuk kelulusan Lembaga; 

(b) bertanggungjawab kepada Lembaga bagi semua polisi kewangan 
berkenaan dengan kewangan Pusat Perubatan Universiti Malaya yang 
diluluskan; 

(c) menimbangkan dan meluluskan polisi yang berhubungan dengan 
pengajaran, latihan, penyelidikan dan perkhidmatan kesihatan pesakit 
di Pusat Perubatan Universiti Malaya; 

 
(d) menubuhkan jawatankuasa-jawatankuasa utama sebagaimana dan 

apabila perlu untuk membantu Lembaga Pengurus melaksanakan fungsi-
fungsinya; 

(e) melantik, menamatkan, menaikkan pangkat kakitangan Pusat Perubatan 
Universiti Malaya, dan mengesahkan atau menamatkan pelantikan 
mana-mana kakitangan Pusat Perubatan Universiti Malaya dalam 
percubaan selepas berunding bersama Pendaftar; 

(f) mencadangkan semua peraturan dan peruntukan yang berkaitan dengan 
terma dan syarat pekerjaan kakitangan Pusat Perubatan Universiti 
Malaya termasuk skim perkhidmatan, skala gaji, cuti dan elaun untuk 
kelulusan Lembaga; 

(g) membenarkan pembayaran pampasan bagi guru atau apa-apa nama 
gelaran yang diberi dan orang lain yang memberikan perkhidmatan 
kepada Pusat Perubatan Universiti Malaya; 

(h) menuntut dan menerima apa-apa fi yang ditetapkan oleh Lembaga 
Pengurus dari semasa ke semasa; 

(i) menubuhkan unit-unit sebagaimana dan apabila perlu bagi mencapai 
objektif Pusat Perubatan Universiti Malaya; 

(j) membuat semua perkara lain yang bersampingan dengan dan selaras 

dengan kuasanya di bawah Statut ini; 

(k) membuat pengesyoran kepada Lembaga mengenai anggaran tambahan 
yang dikehendaki dalam sesuatu tahun kewangan bagi menjalankan 
tadbir urus Pusat Perubatan Universiti Malaya; 

(l) mengemukakan anggaran tahunan pendapatan dan perbelanjaan Pusat 
Perubatan Universiti Malaya bagi kelulusan Lembaga; dan 

(m) membuat dan menimbangkan garisan penyusunan kuasa dan 
tanggungjawab untuk menyatupadukan perkhidmatan pentadbiran 
dengan pengajaran dan rawatan pesakit. 

(2) Bagi maksud perenggan ini, “unit-unit” ertinya suatu jabatan atau unit 
organisasi yang menjalankan perkhidmatan yang menghasilkan output melalui 
penggunaan input yang berkesan. 

 

Pengarah 

10. (1) Naib Canselor hendaklah melantik Pengarah yang hendaklah 
bertanggungjawab kepada Lembaga Pengurus yang mana kuasa dan tugasnya adalah 
seperti berikut— 

(a) bertanggungjawab bagi pentadbiran Pusat Perubatan Universiti Malaya 
mengikut peruntukan Statut ini dan arahan-arahan yang dikeluarkan oleh 
Lembaga Pengurus; 

 

(b) menjalankan pengawalseliaan kakitangan; 

(c) mentafsir dan menyampaikan polisi Lembaga Pengurus kepada 
kakitangan dan memastikan supaya polisi-polisi ini dipatuhi oleh 
kakitangan; 

(d) menyediakan anggaran tahunan pendapatan dan perbelanjaan Pusat 
Perubatan Universiti Malaya bagi pertimbangan Lembaga Pengurus 
dan kelulusan Lembaga; 

(e) memastikan supaya akaun Pusat Perubatan Universiti Malaya diaudit 
tiap-tiap tahun oleh juruaudit Universiti; 

(f) menubuhkan jawatankuasa kerja dari semasa ke semasa untuk 
melaksanakan objektif Pusat Perubatan Universiti Malaya; 

(g) melantik dan menamatkan perkhidmatan kakitangan sementara; 

(h) menjalankan apa-apa kuasa lain yang diberi; dan 

(i) menyempurnakan, bagi pihak Universiti, apa-apa kontrak, suratcara atau 
dokumen perundangan berkenaan dengan Pusat Perubatan Universiti 
Malaya sebagaimana yang diwakilkan secara am atau khusus oleh Naib 
Canselor. 

(2) Jika jawatan Pengarah kosong, atau jika Pengarah, atas apa-apa 

sebab, tidak hadir atau tidak boleh melaksanakan fungsi Pengarah, Naib 
Canselor hendaklah melantik mana-mana pegawai lain untuk melaksanakan 
fungsi Pengarah. 

 

Timbalan Pengarah 

11. Naib Canselor hendaklah melantik Timbalan-Timbalan Pengarah yang 
hendaklah bertanggungjawab kepada Pengarah serta melaksanakan tugas 
dan tanggungjawab sebagaimana yang diarahkan oleh Pengarah dari 
semasa ke semasa. 

 

Ketua Unit 

12. (1) Seseorang guru yang dilantik sebagai Timbalan Dekan, atau ketua 
bagi mana-mana jabatan Fakulti boleh mengetuai suatu unit yang serupa di 
Pusat Perubatan Universiti Malaya. 

(2) Bagi maksud perenggan ini, “unit yang serupa” ertinya suatu unit 
di Pusat Perubatan Universiti Malaya yang tugas dan tanggungjawab Pusat 
itu serupa dengan suatu jabatan di Universiti Malaya. 

 

Pembatalan 

13. Statut Universiti Malaya (Pusat Perubatan Universiti Malaya) 2000 
adalah dibatalkan. 

 

Peruntukan kecualian dan peralihan 

 

14. (1) Semua surat cara, surat ikatan, hak milik, dokumen, bon, perjanjian 

dan perkiraan kerja hendaklah, apabila mula berkuat kuasanya Statut 

ini: 

 

(a) disifatkan telah dibuat di bawah Statut ini; dan 

 

(b) terus berkuat kuasa dan dilaksanakan. 

 

(2) Semua perintah, notis, borang dan surat pemberikuasaan yang 

dikeluarkan atau yang dibuat di bawah Statut yang dibatalkan hendaklah 

terus berkuat kuasa setakat yang perintah, notis, borang dan surat 

pemberikuasaan itu tidak tak selaras dengan peruntukan Statut ini. 

 

Dibuat 9 Disember 2024 

 

SULTAN NAZRIN MUIZZUDDIN SHAH IBNI 

ALMARHUM SULTAN AZLAN MUHIBBUDDIN SHAH AL-MAGHFUR-LAH 

Canselor 

Universiti Malaya 


